
Sarajevo, 19.02.2026. godine – Policijski službenici Jedinice za saobraćaj, prilikom realizacije planskih aktivnosti saobraćajnog osiguranja mirnog

okupljanja građana, su dana 18.02.2026. godine, oko 13.10 sati, u ulici Hamze Hume zaustavili motorno vozilo 'Škoda', a koje se prethodno kretalo

ulicom Maršala Tita, iz nedozvoljenog smjera, dionicom puta na kojoj je saobraćaj u tom smjeru bio zabranjen, prilikom čega vozač nije postupio

po naredbama i znakovima policijskih službenika, izdatih tokom regulacije saobraćaja, a koji su se nalazili na kolovozu i uz kolovoz, u vidljivim

policijskim uniformama. 

 

Vozač je identifikovan kao I.K. (1998) iz Sarajeva, koji je u tom trenutku vozilom upravljao u vrijeme prethodno izrečene zaštitne mjere zabrane

upravljanja motornim vozilom.

 

Policijski službenici Odjeljenja za borbu protiv zloupotrebe opojnih droga su prilikom ličnog pretresa I.K. pronašli određenu količinu materije koja

svojim izgledom asocira na opojnu drogu amfetamin. Po pribavljanju usmenih naredbi za pretres, u unutrašnjosti vozila je na mjestu događaja

pronađeno više od 50 različitih pakovanja sa sadržajem materija koje asociraju na različite opojne droge: tzv. „lude gljive“ (oko 330 grama),

marihuanu (oko 640 grama), speed (oko 98 grama), kokain (oko 25 grama), MDMA (oko 8,5 grama), te tri „sličice“ LSD-a. 

 

Policijski službenici Odjeljenja za borbu protiv zloupotrebe opojnih droga izvršili su i pretres stambenih prostorija osumnjičenog, na području

općine Novo Sarajevo, te je tom prilikom pronađena određena količina materija koje asociraju na opojne droge kokain i marihuana, kao i 263

komada puščane municije.

 

Zbog postojanja osnova sumnje da je počinio krivična djela Neovlaštena proizvodnja i stavljanje u promet  opojnih droga, Sprečavanje službene

osobe u vršenju službene radnje i Nedozvoljeno držanje oružja ili eksplozivnih materija, I.K. (1998) je lišen slobode i predat u Prostorije za

zadržavanje osoba lišenih slobode MUP-a KS, nakon čega će biti predat u daljnju nadležnost KTKS.

 

S obzirom na činjenicu da je imenovani višestruki povratnik u činjenju saobraćajnih prekršaja, i da je zatečen da upravlja vozilom tokom izrečene

zaštitne mjere zabrane upravljanja motornim vozilom, policijski službenici Jedinice za saobraćaj su od I.K. privremeno oduzeli predmetno motorno

vozilo. Također, vozač je i testiran na prisustvo opojnih droga, kojom prilikom je utvrđeno da je isti pozitivan na psihoaktivne supstance. Policijski

službenici Jedinice za saobraćaj će Općinskom sudu u Sarajevu podnijeti zahtjev za pokretanje prekršajnog postupka za prekršaje počinjene u

saobraćaju.

